
GOUVÈNÈ CUOMO AK LIDÈ LEJISLATIF YO ANONSE BIDJÈ YO ADOPTE POU 
ANE 2020 AN GEN LADAN 10 MILYON DOLA POU SIPÒTE AGRANDISMAN 

PWOJÈ DEFANS LIBÈTE A  
  

Tou Premye Inisyativ ki gen Konsa nan Nasyon an te Ofri plis Pase 30,000 Sèvis 
Legal pou Imigran ak Kominote ke Politik Imigrasyon Devastatè Gouvènman 

Federal la Sible yo  
  

Agrandisman an gen Ladan Nouvo Pwogram pou Ofri Sèvis pou Timoun ak Fanmi 
Imigran yo epi pou Ofri yon Repons Rapid Apre Desant ak Arestasyon Abitrè 

Sible ICE yo  
  
  
Jodi a, Gouvènè Andrew M. Cuomo, Lidè Majorite Sena Andrea Stewart-Cousins ak 
Pòtpawòl Asanble a, Carl Heastie te anonse Bidjè yo Adopte pou Ane Fiskal 2020 an 
gen ladan 10 milyon dola pou sipòte agrandisman Pwojè Defans Libète (Liberty 
Defense Project, LDP) yo te lanse an 2017 la, ki se tou premye pwogram ki gen konsa 
nan nasyon an. Finansman adisyonèl sa a pral pèmèt LDP kontinye misyon li genyen 
pou ofri konsiltasyon ak depistaj jiridik pou imigran yo, reprezantasyon dirèk pou imigran 
ki nan pwosesis depòtasyon yo epi ede yo ranpli aplikasyon imigrasyon pou 
natiralizasyon, otorizasyon anplwa ak rezidans pèmanan.  
  
"New York toujou rete yon flanbo espwa pou imigran k ap soti toupatou atravè mond lan 
yo epi pandan Washington kontinye menase dwa nouvo Ameriken yo, nou pral travay pi 
di pase jamè pou asire pwoteksyon yo", Gouvènè Cuomo te deklare. "Lè nou agrandi 
pwogram yo ofri atravè Pwojè Defans Libète a yo, nou ka asire imigran New York yo 
gen sèvis sosyal, swen sante, ak asistans ijans yo bezwen pandan y ap chache yon 
meyè lavi pou tèt yo ak pou fanmi yo."  
  
Lidè Minorite Sena a Andrea Stewart-Cousins te deklare, "Majorite Sena a te 
demontre ke nou pral lite pou tout Nouyòkè, pami yo pi nouvo rezidan Eta nou an yo. 
Yon eleman nan kefò sa se pou nou te asire ke yo te mete fon disponib nan Bidjè Eta a 
pou kontinye ak agrandi Pwojè Defans Libète a. Mwen felisite kòlèg mwen Luis 
Sepúlveda pou lidèchip li nan kad pwoteksyon dwa kominote imigran nou an, epi mwen 
remèsye Pòtpawòl Heastie, ak Gouvènè Cuomo paske yo te travay ak Majorite Sena a 
pou yo atribiye fon esansyèl eta sa yo."  
  
"Ïmigran yo gen yon fil entegral nan fabrik istwa nou ak eta nou an", Pòtpawòl Asanble 
a, Carl Heastie te deklare, "Pandan administrasyon federal la te kontinye atak kriyèl ak 
rasis sou imigran yo, New York te trase chemen an lè li te ofri aksè a sèvis legal 
enpòtan yo pou sila k ap eseye konstwi yon meyè lavi nan kominote nou yo. Majorite 
Asanble a pral kontinye travay pou fè Eta New York vin yon kote akeyan kote moun ka 
devlope ak pwospere, kèlkeswa kote yo te fèt oswa kote yo soti."  



  
"Pandan gouvènman federal la ap kontinye menase dwa imigran yo, New York ap pran 
angajman pou l asire gen pwoteksyon ak sèvis pou timoun ak fanmi imigran ki nan eta 
nou an yo", Gouvènè Adjwen Kathy Hochul te deklare. "Agrandisman Pwojè Defans 
Libète a pral bay imigran yo aksè a sèvis jiridik yo epi asire yo gen reprezantasyon 
apwopriye. New York fyè de divèsite ak kilti rich nou an ki fè nou pote non Empire State 
la.”  
  
Agrandisman an ap sipòte kontinyasyon twa nouvo inisyativ: Pwojè Pòt An Ò a (Project 
Golden Door), pwogram Repons Rapid Rejyonal la (Regional Rapid Response) ak 
Pwojè Inite Nouvo Fanmi Imigran New York (New York Immigrant Family Unity Project, 
NYIFUP) Enstiti Jistis Vera a (Vera Institute of Justice) nan rejyon nò eta a. Pwojè Pòt 
An Ò a, ke yo nonmen an lonè liy ki ekri sou Estati Libète a (Statue of Liberty), ofri sèvis 
sipò pou fanmi ki gen ladan aksè a founisè sèvis yo, doktè kominotè ispanik yo, ak 
avoka ak ekspè imigrasyon ki bay sèvis gratis (pro bono) nan 12 lokalite atravè New 
York. Pwogram Repons Rapid Rejyonal la tabli avoka devwe nan toule 10 rejyon 
Konsèy Devlopman Ekonomik Rejyonal (Regional Economic Development Council) eta 
a yo pou yo reponn pi rapid a mezi fòs aplikasyon ak desant ak kontwòl sible enprevi 
Fòs Lapolis Imigrasyon ak Ladwàn lan yo (Immigration and Customs Enforcement, 
ICE). NYIFUP pral kontinye ofri reprezantasyon pou imigran ke yo te detni anba 
òdonans depòtasyon yo te gen avan yo.  
  
Senatè Luis Sepúlveda te deklare, "Inisyativ sa a pral pwoteje imigran nou yo kont 
retorik aktyèl k ap soti nan Pati Repibliken an ak nan administrasyon Trump lan. Lè nou 
ofri sèvis tankou konsiltasyon ak reprezantasyon jiridik, nou ap konbat enjistis k ap 
afekte kominote imigran yo. Antanke yon reprezantan Ispanik, mwen santi yon 
obligasyon espesyal pou m aktif nan pwoblèm sa a, epi mwen te fyè pou m travay ak 
Gouvènè Cuomo ak kòlèg mwen yo nan Sena pou nou sekirize finansman sa a".  
  
"Kounye a plis pase jamè, imigran New York yo bezwen sipò ak pwoteksyon legal kont 
atak sible ICE ap fè sou kominote nou yo", Prezidan Gwoup Travay 
Pòtoriken/Ispanik Asanble a Maritza Davila, te deklare. "Byenke prezidan an 
kontinye ap simaye retorik laèn ak divizyon kont imigran yo, finansman sa a ap voye 
yon mesaj klè ki di ke isit la nan New York, nou kanpe ak imigran yo epi n ap trase 
chemen an nan zafè pwoteksyon dwa chak Nouyòkè."  
  
"Byenke Washington kontinye swiv politik aryere kont imigran yo, New York te travay 
san pran souf pou kreye yon refij sekirize pou imigran yo", Manm Asanble Victor 
Pichardo, prezidan Gwoup Travay pou Nouvo Ameriken yo te deklare. "Finansman 
yo te ofri nan bidjè a pou Fon Defans Libète a ap asire ke nou ka kontinye lite pou 
Nouvo Ameriken yo k ap viv nan New York, pou tout moun gen yon chans atenn Rèv 
Ameriken an."  
  
Sekretè Deta Eta New York la, Rossana Rosado, ki sipèvize Pwojè Defans Libète a 
ak Biwo pou Nouvo Ameriken an (Office for New Americans), te deklare, "Pwojè 
Defans Libète a fè pati rezon ki fè New York se eta ki pi akeyan pou imigran yo. Byenke 
gouvènman federal la ap kontinye kontrarye ak dyabolize nouvo Ameriken yo, nou ap 
chache ede yo atravè sèvis legal yo ak chemen pou yo rive patisipe konplètman nan 
lavi Ameriken an. Pwojè Defans Libète a te deja fè bon travay pou Nouyòkè yo epi nou 

rete plis travay pou nou fè ankò. Gras a lidèchip Gouvènè Cuomo, nou pral kontinye ofri 
imigran atravè eta yo sèvis yo byen bezwen."  
  
Jiskaprezan, LDP te bay imigran yo ak kominote ki nan bezwen yo plis pase 30,000 
sèvis jiridik vital - patikilyèman sila ke taktik aplikasyon lwa imigrasyon gouvènman 
federal la sible yo, ki gen ladan sila yo ki sou Aksyon Repòte pou Timoun Ki te Vini Lè 
yo te Tou Piti yo (Deferred Action for Early Childhood Arrivals, DACA) oswa moun ki 
gen Estati Pwoteksyon Tanporè yo (Temporary Protected Status, TPS). Biwo pou 
Nouvo Ameriken Eta a ap jere Pwojè Defans Libète a epi yo ap dirije l an patenarya ak 
kabinè jiridik, asosiyasyon legal, òganizasyon defans yo, inivèsite yo, gran inivèsite yo 
ak asosiyasyon bawo atravè eta a yo. LDP a ofri:  
  

• Konsiltasyon legal ak depistaj pou imigran toupatou atravè New York yo.  
• Reprezantasyon dirèk pou imigran ki nan pwosesis depòtasyon yo ansanm ak lòt 

ka ankò.  
• Asistans pou lòt sèvis jiridik pou imigrasyon, patikilyèman nan ka konplèks yo.  
• Fòmasyon Konnen Dwa w yo pou imigran yo ak kominote a an jeneral.  
• Yo te lage yon ka nan imigran nan prizon ki baze nan New York la yo ke yo te 

bay reprezantasyon defans pou ka depòtasyon yo sou direksyon LDP a epi yo te 
rejwenn fanmi yo nan kominote yo, kote yo nan yon pi bon pozisyon pou yo 
kontinye resevwa asistans legal pou yo prepare ka yo avèk espwa y ap jwenn 
soulajman alontèm.  

  
N ap ankouraje nenpòt imigran ki bezwen asistans legal gratis pou yo rele nan Liy 
Asistans pou Nouvo Ameriken an nan 1-800-566-7636. Y ap kenbe tout enfòmasyon 
moun bay pandan apèl yo konfidansyèl. W ap jwenn èd disponib nan plis pase 200 
lang.  
  

###  

